
1.429 hitz

Itoizko probak amaitu, eta hastear dute ustiatze osoa 

Itoizko urtegiko betetze eta huste probak gaur amaituko dira, eta ura mailarik txikienera iritsiko da, 536 metrora 

Ebroko Ur Konfederazioa arrisku sismikoa neurtuko duen sarea eraikitzen hasi da 

Amaia Alvarez - Iruñea 

Gaur amaituko dituzte Itoizko urtegiaren betetze eta huste probak, Ebroko ur Konfederazioak inguruan arrisku sismikoa neurtzeko lanak hasi eta aste batzuk geroago, hain justu. Nafarroako Ubidearen sistemaren barruan sartuko da urtegia gutxi barru, dagokion tramite administratiboak egin ondoren, Ebroko Ur Konfederazioak (CHE) iragarri duenez. Hala ere, sare sismikoa erabat prest egoteko bi urte baino gehiago falta dira oraindik ere. Hala, uraren maila 536 metrora ailegatuko da gaur, alegia, mailarik txikienera. 

Irailean hasi zituzten sare sismikoa jartzeko lanak eta, erabat prest egoteko 35 hilabete falta dira. 2009ko urte hasieran amaituko dute sismografoak jartzen eta hortik aurrera hasi ahalko dira neurketak egiten. Ebroko Ur Konfederazioak argitu duenez, «segurtasuna bermatzeko eta gardentasuna harik eta handiagoa izateko» ari dira sarea jartzen. Izan ere, haien arabera, «urtegiaren funtzionamendua zuzena dela erakusteko» balioko du sare sismografikoak. 

Antonio Casas Zaragozako Unibertsitateko (Espainia) geologoaren arabera, nolanahi ere, probak hasi aurretik jarri behar zuten sare sismografikoa. Antonio Casasek esan duenez, ur mailaren aldaketek sortzen dituzte lurrikarak, hau da, urtegiak eragiten ditu mugimendu sismikoak. «Urtegia hustu eta betetze probek lurrikarak sortu dituztela da oraingoz dakigun gauza bakarra». 

Ebroko Ur Konfederazioaren aburuz, ordea, «Itoizko inguruetan ez daude lurrikara gehiago, gertatzen dena da sismografo gehiago daudela». Izan ere, Casasen arabera, beste era batera deitzen dio Ebroko Ur Konfederazioak: «aurreratutako lurrikarak direla diote». Horixe izan zen Espainiako Ingurumen Ministerioko ministro ohi Cristina Narbonak agindutako ikerketen ondorioa: aurretiko lurrikarak gertatzen ari direla. Ildo beretik, Casasek salatu du Itoizko urtegian «aurreikuspen falta handia» egon dela, horrelako ezaugarriak dituen proiektu bat dela kontua hartuta. «2004ko irailean izan zen krisi sismiko handiena, Richter eskalan 4,6ko mailako lurrikara sortu zuena, baina orain hasi dira jartzen arriskua neurtzeko baliabideak». 

Edonola ere, sarea jartzearen alde agertu da geologoa. «Berandu bada ere, beti izanen da hobe hor egotea, horrela, gertatzen dena hobe neurtu ahal izanen dugulako: esate baterako, lurrikarak nola sortzen diren eta zergatik jakin ahal izanen dugu». Horrez gain, sare horrek Itoizko urtegiaren ezker hegala neurtzeko balio izanen du, urtero milimetro batzuk mugitzen ari den hegala, hain zuen ere. «Mugimendua geldoa da ezker hegalean, baina urtegi txikian handitzen ari da azkenaldian; espero dut sare sismikoaren datuak publiko egitea gauza gehiago jakin ahal izateko». 

Aragoi ibaiaren arroan jarriko dute sare sismikoa, horrenbestez, Nafarroa eta Zaragozako (Aragoi-Espainia) eremuak hartuko ditu. 1.038.512 euroko aurrekontua dauka proiektuak eta Espainiako Geologia Institutuaren sismografia sarearen barruan sartuko dute. Hortaz, Espainiako Ingurumen Ministerioak eginen du sarearen finantzaketa. Lanak Kontrolatzeko eta Ikertzeko Bulego Teknikoak enpresak hartu du sarea jartzeko ardura. 

Itoizko urtegiaren lanak, bestalde, 2003ko irailean bukatu zituzten eta harrezkero huste eta betetze probak egiteko lanean egon dira. Hala ere, Itoizko ura dagoeneko erabiltzen ari dira Nafarroako Ubidearen lehen zatiak ureztatzeko eta Iruñerrira, adibidez, duela urte eta erdi eramaten ari dira ura. 

Aurreneko aldiz, aurtengo martxoaren 28an bete zen erabat (586 metrorekin) eta iragan uztailean abiatu zuten urtegia husteko azken proba. Hemendik aurrera erabateko ustiapena era «progresiboan» eginen dute, Ebroko Ur Konfederazioak jakinarazi duenez. 

Bataz besteko, 45 metro segundoko abiadurarekin hustu dute urtegia uztailaz geroztik; Irati ibaira 350 hektarea metro kubo ur isuri dituzte orduz geroztik. Casasek esplikatu duenez, «arrisku handiena urtegia husterakoan gertatzen da, azkar hustu eta gero». Edonola ere, azken huste fase honetan, maila ez dutela «oso azkar» jaitsi adierazi du geologoak. 

Edozein modutan, lurrikara gehiago gertatu dira azken huste probarekin batera. Izan ere, Itoizko Koordinakundeak jakinarazi duenez, irailaren 16tik 19ra 82 lurrikara gertatu ziren Itoizko inguruetan. Horiek horrela, «badirudi husteak lotura duela lurrikara gehiago gertatu izanarekin», adierazi du Antonio Casas geologoak. 

Itoitzen, guztira, 418 hektarea metro kubo ur sartzen dira eta urtero 630 hektarea metro kubo bolumena dauka urtegiak. Horrez gainera, urtegian zentral hidroelektriko bat eraiki dute, eta aurki martxan izanen da. 

“Ez dira lurrikara gehiago gertatzen, kontua da sismografo gehiago daudela”

«Urtegiak ondo funtzionatzen duela erakusteko balioko du sare sismografikoak» 

Ebroko ur konfederazioa (CHE) 

“Urtegia husteko eta betetzeko probek lurrikara gehiago sortu dituzte”

«Horrelako ezaugarriak dituen proiektu bat izateko, aurreikuspen falta handia izan da» 

Antonio Casas - Zaragozako unibertsitateko geologoa 
165,59 

Urtegiaren kostua. Obraren kostua 165,59 milioi eurokoa izan da, aurreikusitakoa baino %68 gehiago. Bestalde, Ebroko Ur Konfederazioak (CHE) Itoitz eta Esako eremuan jartzen ari den sare sismikoak 1.038.512 euroko aurrekontua du. 

Zer gertatzen ari da urtegiko ezker hegalarekin? 

Milimetroka, baina ezker hegala mugitzen ari da. Izan ere, urtegia egin baino lehen ere ezegonkorra zen ezker hegala. Lau urtean 1,5 zentimetro baino gehiago mugitu da dagoeneko, eta edozein unetan higidura hori azkartzeko arriskua dago. 20 hektarea metro kubo harkaitz labain litezke. 

2.500 

Lurrikara. Itoizko inguruetan 2.500 bat lurrikara gertatu dira urtegia betetzen hasi zirenetik. Mugimendu sismikoak ohiko bilakatu dira inguruetan: Espainiako Institutu Geografikoak 82 lurrikara erregistratu zituen aurreko irailaren 16tik 19a bitartean. 

 

 

Itoizko urtegiaren arriskuak 

Ondokoak dira, adituen arabera, Itoizko urtegiaren arriskuak: 

Segurtasuna. Adituek egindako azterketetan ikusi dute Itoizko urtegiko ezker hegalean lurrak mugitu egiten direla, ez direla egonkorrak. Eurite handiek eta lurrikarek eragin handia izan dezakete mugimendu horietan, eta kolokan jar dezakete horma nagusiaren egonkortasuna bera. 

Gainezka egitea. Bat-bateko lur mugimendu batek ur maila nabarmen handitzea eragin lezake, eta urak gainezka egitea. 

Hustubideak butxatzea. Eroritako materialek urteko hondoetako hustubideak butxa ditzakete. Urtegia ezin funtzionamenduta geratuko litzateke, eta ibarrean behera herritarrak arriskuak egon litezke. 

Urtegiko horma haustea. Ezker hegalak urtegian eragiten duen presioak haustea ekar dezake, eta horrek hondamendia lekarke Irati, Aragoi eta Ebro ibarretan. Pitzadurak aurkitu dituzte jada urtegiko hormetan. 

Nafarroako Ubidea ere polemikaz betea dago 

Itoizko urtegia Nafarroako Ubidearen proiektuari dago lotuta. Ubideak jada 2.962 hektarea ureztatzen ditu, baina helburua 57.713 hektarea ureztatzea izanen da. Proiektuak eztabaida sortzen jarraitzen du, ingurumenari egiten dion kalteagatik eta atzean ustez dagoen ustelkeria politikoarengatik. 

 

 

Patxi Gorraiz Itoizko Koordinakundeko kidea 

«Arriskurik ez badago, zertarako sare sismikoa?» 

A. Alvarez Iruñea 

Itoizko Koordinakundeko kide Patxi Gorraizek uste du urtegian sare sismiko bat orain jartzea «kontraesana» dela. Bide batez, halaber, «hondamendia saihesteko» bide zuzena urtegia hustea dela adierazi du. «Lurrikarak amaitzeko, Itoitz behin betiko husteko eskatzen diogu Espainiako Ingurumen Ministerioari». 

Lau urte igaro eta gero, gaur amaituko dira Itoitz erabat martxan jartzeko probak. Hainbestetan salatu duzuen arriskua oraindik ere hor dago? 

Nahiz eta Ebroko Ur Konfederazioak proben epea amaitu dela esan, kontua da Itoizkoak oso urtegi arriskutsua izaten jarraitzen duela. Lehen bezala edo gehiago. Izan ere, orain ikusi ahal izan dugu urtegiak lurrikarak sortzen dituela. 2.500 mugimendu sismiko baino gehiago izan dira urtegia betetzen hasi zirenetik. 

Besterik frogatu da azken urteotan? 

Adibidez, ezker hegala, urtegi nagusiaren ezker alde guztiari eusten diona, labaintzen ari dela. Modu geldoan mugitzen ari da oraingoz, baina mugimendu hori azkarra eta geldiezina bilaka liteke edozein unetan. Eta, hala gertatuko balitz, baliteke Vajonten (Italia) 1963. urtean gertatu zena hemen errepikatzea. Han, 2.000 pertsona baino gehiago hil ziren. Urtegi txikia, gainera, lur ezegonkorraren gainean eraiki zuten eta hala izaten jarraitzen du. Arrisku handia dago bertan, hondamendia ekar dezake. 

Sare sismikoa hasi dira dagoeneko jartzen Itoitzen. Zer deritzozu? 

Kontraesan handia da. Ez du zentzurik sare sismiko bat jartzea betetze frogak amaitzearekin batera. Arriskurik ez badago, zertarako sare sismikoa? Arrisku handia egon da betidanik, baina orain hasiko dira mugimendu sismikoak neurtzen, eta kontraesana argia da. Espainiako Geologia Institutuaren sismografoak erabiltzen ditugu orain, baina zerbaitengatik erabaki dute sare berezi hori jartzea, hau da, aparatu gehiago jartzea. Egoera honekin, ez du zentzurik erabateko ustiapena egitea. Sare hori jartzeak esan nahi du arrisku bat dagoela. Itoitz bete ondoren ari dira dirua inbertitzen arriskua neurtzeko. Ez dut ulertzen. 

Hala ere, Ebroko Ur Konfederazioak esan du «garden» izateko jartzen ari dela sarea. 
Ebroko Ur Konfederazioak gauzak estali egin ditu urte hauetan guztietan. Gardentasun falta egon da beti gaiaren inguruan. Txostenak estali dituzte hamar urte baino gehiagotan; adibidez, ezker hegalari buruzko datuak ez zizkiguten hamar urtez eman nahi izan. Eta, azkenean, guk eraman genituen datu horiek argitara. Trabak jarri dituzte beti informazioa emateko, zenbait kasutan informazioa lortzeko epaileengana jo behar izan dugu. 

Gaur 536 metrora ailegatuko da uraren maila. Neurri horrek arriskua ekar lezake? 

Egia da, batez ere, arriskua urtegia husterakoan handitzen dela. Nolanahi ere, Itoitzen beti dago arriskua hegalarekin, lanak egin aurretik ere ez zelako egonkorra. 1,5 zentimetro baino gehiago mugitu da dagoeneko. 

Zein da, zehazki, urtegi txikiaren arriskua? 

2000. urtean Koordinakundeak ikerketa bat agindu zion Arturo Rebollo ingeniariari, haren ondorioz, Itoitz bete eta hustearen ondorioz dauden zazpi arriskuren zerrenda egin zuen. Horietatik bi urtegi txikiarekin daukate lotura, bi aldeetan eremu irristakorra du eta. Baliteke edozein unetan haustea, eta hala, Aldunzako muina bat-batean eroriko litzateke Itoizko urtegira. 

“Itoitz bete ondoren ari dira dirua inbertitzen arriskua neurtzeko. Ez dut ulertzen” 

«Ebroko Ur Konfederazioak gauzak estali egin ditu urte hauetan guztietan» 

Patxi Gorraiz - Itoizko koordinakundeko kidea 

